
 

 

REPUBLIKA E SHQIPËRISË 

GJYKATA E SHKALLЁS SЁ PARЁ E JURIDIKSIONIT TЁ PЁRGJITHSHЁM ELBASAN 

 

PROCEDURAT QË NDJEK GJYKATA E SHKALLЁS SЁ PARЁ TЁ JURIDIKSIONIT TЁ 

PЁRGJITHSHЁM ELBASAN NË MARRJEN E VENDIMEVE 

 
I. GJYQTARËT 

 
 

Në zgjidhjen e çështjeve gjyqësore, civile dhe penale, Gjyqtarët e Gjykatës së Shkallёs sё Parё 

tё Juridiksionit tё Pёrgjithshёm Elbasan respektojnë ligjet procedurale civile dhe penale. 

 
 ÇËSHTJET CIVILE 

 
Gjatë zgjidhjes së një mosmarrëveshje civile gjyqtarët zbatojnë parashikimet e Kodit të Procedurës 

Civile i miratuar me Ligj Nr. 8116, datë 29.3.1996 “Kodi i Procedurës Civile i Republikës së 

Shqipërisë” (ndryshuar me ligjet nr. 8431, datë 14.12.1998; nr. 8491, datë 27.5.1999; nr. 8535, datë 

18.10.1999; nr.8812, datë 17.5.2001; nr. 9062, datë 8.5.2003; nr. 9953, datë 14.7.2008, nr.10 052, 

datë 29.12.2008, nr. 49/2012, datë 19.4.2012; 122/2013, datë 18.4.2013; 160/2013, datë 17.10.2013; 

nr.114/2016, datë 3.11.2016; nr. 38/2017, datë 30.3.2017, nr. 44/2021, datë 23.3.2021) (i 

përditësuar). 

 
 

Pёr marrjen e vendimeve gjyqёsore civile gjyqtarёt zbatojnё pёrcaktimet e Kreut III neni 125- 



144 tё Kodit Procedurёs Civile ku jepen pёrcaktimet pёr vendimet e gjykatёs si nё vijim. 

 

KREU III VENDIMET E GJYKATËS 

 
 

Neni 125 Vendimet e ndërmjetme (Ndryshuar me ligjin nr.8812, datë 17.5.2001, neni 32) 

Vendimet e ndërmjetme jepen nga gjykata në seancë gjyqësore me qëllim që t’i përgjigjet 

kërkesave dhe të sigurohet zhvillimi i gjykimit në pajtim me dispozitat e këtij Kodi. 

 
Neni 126 Vendimet përfundimtare (Ndryshuar paragrafi II me ligjin nr.8812, datë 17.5.2001, 

neni 33) Vendimi përfundimtar jepet nga gjykata në përfundim të gjykimit i cili zgjidh çështjen 

në themel. Vendimi përfundimtar, si dhe vendimet që i japin fund procesit gjyqësor civil të 

parashikuara prej nenit 127 të këtij Kodi jepen në “Emër të Republikës” dhe përkatësisht duhet 

të përmbajnë bazën ligjore mbi të cilën bazohet zgjidhja e mosmarrëveshjes, analizën e provave 

dhe mënyra e zgjidhjes së saj. 

 
Neni 127 Vendimet jopërfundimtare Vendimet jopërfundimtare janë vendimet e pushimit të 

çështjes, me të cilët gjykata ose gjyqtari në rastet e parashikuara në këtë Kod i japin fund procesit 

gjyqësor civil pa e zgjidhur çështjen në themel, si edhe çdo vendim tjetër që pa e zgjidhur 

çështjen në themel i jep fund procedimit gjyqësor të filluar. 

 
Neni 128 Njoftimi i akteve (Ndryshuar me ligjin nr. 122/2013) Njoftimi i akteve bëhet sipas 

mënyrave të parashikuara në këtë kre. Gjyqtari ose kryetari i trupit gjykues të çështjes kujdeset 

dhe kontrollon procesin e njoftimit, që kryhet nga nëpunësit e administratës gjyqësore të caktuar 

për realizimin e tij. 

 
Neni 129 Thirrja në gjykatë (Ndryshuar me ligjin nr. 122/2013) Thirrja në gjykatë bëhet 

nëpërmjet njoftimit të letërthirrjes, e cila duhet të përmbajë gjykatën që e ka nxjerrë, emrin, 

mbiemrin e personit të thirrur, kohën e vendin e seancës gjyqësore, mosmarrëveshjen për të cilën 

thirret, si dhe pasojat ligjore në rast se personi i thirrur nuk paraqitet në gjykatë. Gjykata, kur e 

çmon të dobishme dhe kur pala ka dhënë pëlqimin paraprak, urdhëron që thirrja në gjykatë të 

bëhet nëpërmjet njoftimit me mjete të komunikimit elektronik, sipas rregullave të përcaktuara 



në këtë kre. 

 
 

Neni 130 Rregullat e njoftimit shkresor të akteve (Ndryshuar paragrafi II me ligjin nr.8812, datë 

17.5.2001, neni 34; Ndryshuar me ligjin nr. 122/2013) Njoftimi shkresor bëhet nëpërmjet 

dorëzimit nga nëpunësi gjyqësor ose shërbimi postar i letërthirrjes ose akteve të tjera që duhet 

t’i njoftohen personit të thirrur, kudo ku ai gjendet. Në rastin e personave që ndodhen në shërbim 

në ushtri, njoftimi u bëhet me anë të komandës së repartit nga i cili varen. Në rastin e personave 

juridikë publikë njoftimi bëhet në qendrën e tij dhe i dorëzohet titullarit ose personave të 

ngarkuar për pranimin e akteve. Në rastin e personave juridikë privatë njoftimi bëhet në qendrën 

e tij dhe i dorëzohet përfaqësuesit ose personit të ngarkuar për të marrë aktet dhe, në mungesë 

të tyre, një personi tjetër që punon në këtë qendër të personit juridik. Në rastet kur njoftimi 

shkresor bëhet nëpërmjet shërbimit postar, nëpunësi gjyqësor shënon mbi origjinalin dhe mbi 

kopjen e njoftimit edhe zyrën e postës, me anë të së cilës i është dërguar akti marrësit, me dërgesë 

të porositur. Dëftesa e marrjes në dorëzim duhet t’i bashkohet origjinalit të aktit dhe përfshihet 

në dosjen gjyqësore. Në qoftë se personi i thirrur refuzon marrjen e njoftimit, nëpunësi gjyqësor 

ose punonjësi i shërbimit postar bën shënimin përkatës në aktin objekt njoftimi dhe, kur është e 

mundur, e vërteton me nënshkrimin e një dëshmitari të pranishëm. Në këtë rast, njoftimi duhet 

konsideruar i përfunduar. 

 
Neni 131 (Ndryshuar me ligjin nr. 122/2013) Kur nuk është i mundur njoftimi sipas dispozitës 

së mësipërme, njoftimi bëhet në vendbanimin apo vendqendrimin e personit të thirrur ose në 

zyrën apo vendin ku ushtron veprimtarinë tregtare, industriale ose të artizanatit. Në qoftë se 

personi i thirrur nuk gjendet në një nga këto vende, njoftimi i dorëzohet një personi të familjes 

që ka mbushur moshën gjashtëmbëdhjetë vjeç, dhe kur nuk ndodhet ndonjë prej tyre, njoftimi 

mund të bëhet edhe nëpërmjet fqinjëve, që pranojnë t’ia dorëzojnë atë personit të thirrur, zyrës 

ose qendrës së punës së tij, përveç kur marrësi është i mitur, nën gjashtëmbëdhjetë vjeç ose është 

i pazoti për të vepruar. Kur nuk është e mundur të bëhet njoftimi, sipas paragrafit të mësipërm, 

kopja e njoftimit i dorëzohet portierit të ndërtesës së banimit, të zyrës apo të qendrës së punës. 

Në të gjitha këto raste, personi që merr njoftimin, duhet të nënshkruajë origjinalin ose kopjen e 

saj, duke marrë përsipër detyrimin që kopjen tjetër t’ia dorëzojë personit të thirrur. Gjithashtu 

bëhet shënimi në kopjen që mban nëpunësi i gjykatës edhe për marrëdhëniet e këtij personi me 



personin e thirrur, veprimet dhe kërkimet e bëra nga nëpunësi gjyqësor për dorëzimin e aktit 

personit të thirrur, si dhe vendin dhe kohën e dorëzimit. 

 
Neni 132 Kur personi që thirret në gjykatë ose njerëzit e familjes së tij nuk pranojnë të marrin 

në dorëzim njoftimin, si dhe kur këta dhe fqinjët që u jepet njoftimi për t’ia dorëzuar personit të 

thirrur, nuk dinë ose nuk mund të nënshkruajnë, bëhet shënimi në kopjen e njoftimit duke u 

nënshkruar të paktën edhe nga një dëshmitar. Në këtë rast njoftimi quhet i kryer. 

 
Neni 133 (Ndryshuar me ligjin nr.10 052, datë 29.12.2008, neni 4; ndryshuar me ligjin nr. 

122/2013) Kur personi i thirrur nuk i dihet vendbanimi ose vendqëndrimi në Republikën e 

Shqipërisë, ose nuk ka zgjedhur një banesë, apo nuk ka caktuar një përfaqësues të tij, sipas nenit 

131 të këtij Kodi, njoftimi i aktit bëhet nëpërmjet afishimit të kopjes në gjykatën e vendit, ku do 

të gjykohet mosmarrëveshja, si dhe në vendin e afishimit, ku ka pasur vendbanimin e fundit. Ky 

njoftim qëndron i afishuar për jo më pak se 20 ditë. Në rastin kur marrësi është person juridik 

privat, njoftimi bëhet nëpërmjet afishimit të tij pranë adresës së qendrës së regjistruar në Qendrën 

Kombëtare të Regjistrimit ose në regjistrin e organizatave jofitimprurëse. Në këto raste, njoftimi i 

aktit bëhet edhe në një rubrikë të posaçme në faqen zyrtare në internet të gjykatës, ose në një 

portal elektronik kombëtar të krijuar për këtë qëllim. 

 
Neni 134 Njoftimi i akteve të shtetit të huaj Njoftimi i akteve që vijnë nga organet e një shteti 

të huaj në një drejtim të përcaktuar nga autoritetet e këtij shteti, kryhet me dorëzimin e tyre të 

thjeshtë, sipas rregullave të caktuara në këtë Kod. 

 
Neni 135 Njoftimi i akteve të shtetit të huaj bëhet nëpërmjet Ministrisë së Drejtësisë, e cila ia 

përcjell ato gjykatës së rrethit të vendit ku duhet të kryhet njoftimi. Kur ka marrëveshje të 

ndërsjellë për dhënien e ndihmës juridike, dërgimi për njoftim dhe njoftimi bëhet drejtpërsëdrejti 

midis organeve kompetente të të dy shteteve ose në ndonjë mënyrë tjetër që parashikohet në 

marrëveshje. Ministria e Drejtësisë kur konstaton se kërkesa për njoftimin e një akti nuk 

përputhet me rregullat e parashikuara në këtë Kod, ose në marrëveshjen ndërkombëtare 

përkatëse, ia kthen dokumentet organit të shtetit dërgues, duke specifikuar plotësisht rregullimet 

e nevojshme. 



 
 

Neni 136 Pala që kërkon njoftimin duhet të shoqërojë kërkesën me shpenzimet e nevojshme të 

njoftimit, sipas marrëveshjeve ndërkombëtare ekzistuese, përveç rasteve kur ligji apo këto 

marrëveshje parashikojnë përjashtimin nga pagimi paraprak i shpenzimeve. 

 
Neni 137 Akti njoftohet në gjuhën e vendit nga i cili është dërguar, por marrësi që nuk e njeh 

gjuhën në të cilën është përpiluar akti, ka të drejtë të refuzojë njoftimin dhe të kërkojë që ai të 

përkthehet në gjuhën shqipe ose në një gjuhë tjetër të njohur prej pritësit për llogari të palës 

kërkuese dhe me shpenzimet e saj. 

 
Neni 138 Për njoftimin e aktit mbahet procesverbal ose plotësohet një certifikatë, në të cilën 

përmendet detyrimisht vendi, data e njoftimit, personit të cilit i është dorëzuar akti, lidhjet e tij 

me personin që i drejtohet akti, nënshkrimi dhe kur është rasti edhe arsyet që kanë penguar 

njoftimin. 

 
Neni 139 Për dokumentet që bëjnë fjalë për ekzekutimin ose mosekzekutimin e kërkesave të 

njoftimit, veprohet në të njëjtën mënyrë sikurse për dërgimin e kërkesave për njoftim. 

 
Neni 140 Ekzekutimi i një kërkese njoftimi apo përcjelljeje mund të refuzohet nga autoritetet 

kompetente shqiptare, kur preket sovraniteti apo siguria e shtetit, si dhe kur nuk është paraqitur 

në përputhje me dispozitat e këtij Kodi. 

 
Neni 141 Rregullat e njoftimit elektronik të akteve (Ndryshuar me ligjin nr. 122/2013) Njoftimi 

elektronik i akteve bëhet me mjete të komunikimeve elektronike, nëpërmjet dërgimit nga 

nëpunësi gjyqësor të letërthirrjes ose akteve të tjera që duhet t’i njoftohen personit të caktuar si 

marrës, në të dhënat e tij të kontaktit. Ky njoftim duhet të pasqyrohet në një procesverbal të 

posaçëm, në të cilin duhet të tregohen të dhënat e kontaktit dhe mjeti i komunikimeve 

elektronike të përdorura për njoftim, data dhe ora e saktë e komunikimit, personi me të cilin 

komunikon dhe qëllimi i njoftimit. Procesverbali hartohet nga sekretari gjyqësor dhe 

nënshkruhet prej tij dhe nëpunësit gjyqësor të ngarkuar për kryerjen e njoftimeve. Ky 

procesverbal bëhet pjesë e dosjes gjyqësore. Rregulla të detajuara për mënyrën e njoftimit 



elektronik përcaktohen me urdhër të Ministrit të Drejtësisë. 

 
 

Neni 141/a (Shtuar me ligjin nr.10 052, datë 29.12.2008, neni 5; shfuqizuar me ligjin nr. 

122/2013). 

 
Neni 142 Njoftimi për personat me shërbim në ushtri (Shfuqizuar me ligjin nr. 122/2013). 

 
 

Neni 143 Mënyra të tjera njoftimi (Ndryshuar me ligjin nr.122/2013) Në rastet kur njoftimi nuk 

mund të bëhet në rrugë shkresore dhe elektronike, zbatohen rregullat e parashikuara në nenin 

133 të këtij Kodi. 

 
Neni 144 Mënyra të tjera njoftimi (Ndryshuar me ligjin nr. 122/2013) Njoftimi mund të kryhet 

në çdo mënyrë tjetër që garanton një njoftim të rregullt për sa kohë që personi i thirrur konfirmon 

personalisht me shkrim se ka marrë njoftimin. Njoftimi mund të kryhet në çdo mënyrë tjetër që 

garanton një njoftim të rregullt për sa kohë që personi i thirrur konfirmon personalisht me shkrim 

se ka marrë njoftimin. 

 
Neni 144/a (Shtuar me ligjin nr.10 052, datë 29.12.2.008, neni 6) Rregullat e parashikuara në 

këtë kre për njoftimet zbatohen nga përmbaruesit gjyqësorë. 

 
 ÇËSHTJET PENALE 

 
 

Në zgjidhjen e një çështje penale tё paraqitur për shqyrtim, gjyqtarët zbatojnë parashikimet e Kodit 

të Procedurës Penale tё miratuar me Ligj Nr.7905,datë21.3.1995 “Kodi I Procedurës Penale I 

Republikës së Shqipërisë.” (ndryshuar me ligjet: nr. 7977, datë 26.7.1995, 8027, datë 15.11.1995, 

nr. 8180, datë 23.12.1996, nr. 8460,datë11.2.1999, nr. 8570, datë 20.1.2000, nr.8602, datë 10.4.2000, 

nr. 8813, datë 13.6.2002, nr.9085, datë 19.6.2003, nr. 9187, datë 12.2.2004, nr. 9276, datë 16.9.2004, 

nr. 9911, datë 5.5.2008, nr. 10 054, datë 29.12.2008, nr. 145/2013, datë 2.5.2013, nr. 21/2014, datë 

10.3.2014, nr.99/2014, datë 31.7.2014, nr.35/2017, datë 30.3.2017; nr. 147/2020, datë 

17.12.2020;nr. 41/2021, datë 23.3.2021;vendimet e Gjykatës Kushtetuese nr. 55, datë 21.11.1997, 

nr. 15, datë 17.4.2003 dhe nr. 31, datë 17.5.2012) ( i përditësuar). 



 
 

Neni 245 

Vendimi i gjykatës 

 
 

(Ndryshuar fjalë dhe shenja e pikësimit e shtuar shkronja “ç” në pikën 1, shkronja “ç” bëhet shkronja 

“d”,shkronja “d” bëhet shkronja “dh”, shtuar pika 2 me ligjin nr. 35/2017, datë 30.3.2017) 

1. Vendimi që cakton masën e sigurimit përmban, me pasojë pavlefshmërie: 

a) gjeneralitetet e personit ndaj të cilit merret masa ose çdo gjë tjetër që vlen për ta identifikuar 

atë dhe, kur është e mundshme, tregimin e vendit ku ndodhet; 

b) parashtrimin përmbledhës të fakteve, duke treguar nenet e ligjit që konsiderohen të shkelura; 

c) parashtrimin e shkaqeve të posaçme dhe të të dhënave që përligjin masën e sigurimit; 

ç) parashtrimin e shkaqeve pse nuk merren parasysh pretendimet e parashtruara nga mbrojtja, si 

dhe arsyetimi i papërshtatshmërisë së masave të tjera të sigurimit, kur caktohen masat e sigurimit 

shtrënguese të parashikuara nga nenet 237, 238 dhe 239 të këtij Kodi; 

d) caktimi i kohëzgjatjes së masës, kur ajo është urdhëruar për të garantuar marrjen ose 

vërtetësinë e provës; 

dh) datën, nënshkrimin e kryetarit, të sekretarit që e asiston dhe vulën e gjykatës. 

2. Kur vepra penale është kryer nga dy ose më shumë persona, gjykata disponon në një vendim, 

duke arsyetuar kushtet dhe kriteret për secilin prej tyre. 

 
Neni 332/dh 

Vendimi i gjyqtarit të seancës paraprake (ndryshuar shkronja “b” dhe ‘’c’’, shtuar shkronja ‘’d’’ 

e pikës 1 me ligjin nr. 41/2021, datë 23.3.2021) 

 
1. Pasi dëgjon diskutimet e palëve, gjykata vendos: 

a) pranimin e kërkesës së prokurorit dhe dërgimin e çështjes në gjyq, kur çmon se ka prova 

të mjaftueshme në mbështetje të akuzës; 

b) vijimin e gjykimit nga e njëjta gjykatë kur palët paraqesin marrëveshje mbi kushtet e 

pranimit të fajësisë dhe caktimin e dënimit; 

c) të ftojë palët të paraqesin diskutimet përfundimtare kur i pandehuri ka kërkuar gjykimin e 

shkurtuar, pasi kryen verifikimin mbi gjendjen e akteve, sipas parashikimeve të nenit 332/c të këtij 



Kodi. Palët kanë të drejtë të kërkojnë një afat për t’u përgatitur, jo më të gjatë se 15 ditë. 

Kur i pandehuri akuzohet për kryerjen e një vepre penale për të cilën parashikohet dënim me 

burgim në maksimum mbi 10 vjet, gjykata cakton datën e seancës dhe njofton kryetarin për të kryer 

plotësimin e trupit gjykues sipas ligjit; 

ç) pushimin e akuzës ose të çështjes kur janë rastet e paragrafit 1, të nenit 328, të këtij Kodi; 

d) deklarimin e moskompetencës dhe dërgimin e çështjes në gjykatën kompetente në rastet e 

parashikuara në ligj. 

2. Vendimi depozitohet në sekretari brenda 10 ditëve nga shpallja e tij. Palët kanë të drejtë të 

marrin kopje të tij. 

3. Procedura e shqyrtimit në seancë paraprake nuk zëvendëson gjykimin e çështjes në themel 

dhe as paragjykon vendimin përfundimtar të saj 

 

 

Neni 332/e 

Elemente te vendimit 

 
 

1. Vendimi për dërgimin e çështjes në gjyq përmban: 

a) gjenealitetet e të pandehurit dhe të dhëna të tjera personale që vlejnë për identifikimin e tij, 

si dhe gjenealitetet e palëve private dhe të mbrojtësve të tyre; 

b) gjenealitetet e viktimës, në rast se rezulton e identifikuar; 

c) parashtrimin e faktit penal dhe rrethanave të tij, duke treguar dispozitat përkatëse të ligjit; 

ç) burimet e provës dhe faktet që ato u referohen; 

d) dispozitivin, duke treguar dhe gjykatën kompetente për gjykimin e çështjes; 

dh) përcaktimin e adresës së të pandehurit, viktimës ose trashëgimtarët e tij dhe palëve të 

tjera në proces, për efekt të njoftimeve të mëtejshme; 

e) datën dhe nënshkrimin e gjyqtarit dhe të sekretarit të seancës gjyqësore. 

2. Vendimi është i pavlefshëm kur i pandehuri nuk identifikohet me saktësi, ose kur 

mungojnë ose janë të pamjaftueshme kërkesat e parashikuara në shkronjën “c”, pika 1, të këtij neni. 

 
 

SEKSIONI I 



MARRJA E VENDIMIT 

 
 

Neni 379 

Menjëhershmëria e marrjes së vendimit 

 
 

(Ndryshuar fjalë në pikën 1 me ligjin nr. 35/2017, datë 30.3.2017) 

1. Vendimi merret menjëherë pas diskutimeve përfundimtare të palëve. 

2. Marrja e vendimit nuk mund të shtyhet përveçse në rast pamundësie absolute. Shtyrja 

vendoset nga kryetari me urdhër të motivuar. 

 
Neni 380 

Provat që mund të përdoren për të marrë vendimin 

 
 

1. Për të marrë vendimin gjykata nuk mund të përdorë prova të tjera veç atyre që janë marrë 

ose janë verifikuar në shqyrtimin gjyqësor. 

 
Neni 381 

Marrja e vendimit kolegjialisht 

 
 

(Shtuar pika 3 me ligjin nr. 35/2017, datë 30.3.2017) 

1. Trupi gjykues, nën drejtimin e kryetarit, vendos veças për çdo çështje që lidhet me faktin dhe 

me ligjin, me zbatimin e masave të sigurimit, me dënimet dhe me përgjegjësinë civile. 

2. Gjyqtarët dhe ndihmësgjyqtarët parashtrojnë mendimin e tyre dhe votojnë për çdo çështje. 

Kryetari mbledh votat, duke filluar nga gjyqtari ose ndihmësgjyqtari me vjetërsinë më të vogël në 

shërbim dhe vetë voton i fundit. 

3. Vendimi nënshkruhet nga të gjithë anëtarët e trupit gjykues. Gjyqtari që është në pakicë 

nënshkruan vendimin, duke vënë shënimin “kundër”. 

 
Neni 382 

Përpilimi i vendimit 



(Shtuar pika 2, 3 dhe 4 me ligjin nr. 35/2017, datë 30.3.2017) 

1. Pas marrjes së vendimit bëhet arsyetimi i tij duke u bazuar në provat dhe ligjin penal, si dhe 

nënshkruhet nga të gjithë anëtarët e trupit gjykues. 

2. Kur vendimi shpallet i përmbledhur, ai arsyetohet i plotë brenda 30 ditëve nga shpallja e tij. Ky 

afat mund të zgjatet për një periudhë tjetër 30-ditore nëse çështja është gjykuar në Gjykatën kundër 

Korrupsionit dhe Krimit të Organizuar. 

3. Kur personi i dënuar është në masë sigurimi personal, sipas neneve 237 dhe 238 të këtij 

Kodi, vendimi arsyetohet brenda 15 ditëve nga data në të cilën është shpallur ose brenda 30 ditëve 

kur është gjykuar nga Gjykata kundër Korrupsionit dhe Krimit të Organizuar. 

4. Afati i parashikuar për të arsyetuar vendimin me shkrim, sipas pikave 2 dhe 3, të këtij neni, 

mund të zgjatet në raste përjashtimore, për shkaqe të përligjura. Në këtë rast njoftohet kryetari i 

gjykatës. 

 
Neni 383 

Elemente te vendimit 

 
 

(Ndryshuar shenja e pikësimit dhe shtuar fjalë në pikën 2 me ligjin nr. 35/2017, datë 30.3.2017) 

1. Vendimi përmban: 

a) gjykatën që e ka dhënë; 

b) gjeneralitetet e të pandehurit ose të dhëna të tjera personale që vlejnë për ta identifikuar, si 

dhe gjeneralitetet e palëve të tjera private; 

c) akuzën; 

ç) parashtrimin e përmbledhur të rrethanave të faktit dhe provat mbi të cilat bazohet vendimi, 

si dhe arsyet për të cilat gjykata i quan të papranueshme provat e kundërta; 

d) dispozitivin, duke treguar nenet e zbatuara të ligjit; 

dh) datën dhe nënshkrimin anëtarëve të trupit gjykues. 

2. Vendimi është i pavlefshëm kur mungon dispozitivi ose nënshkrimi i anëtarëve të trupit 

gjykues, si dhe kur ka haptazi kontradiktë mes arsyetimit dhe dispozitivit të tij. 



Neni 384 

Shpallja e vendimit 

 
 

(Shtuar fjalë në pikën 1 dhe pika 3 e ndryshuar pika 2 me ligjin nr. 35/2017, datë 30.3.2017; 

shfuqizuar pika 3 me ligjin nr. 41/2021, datë 23.3.2021) 

1. Vendimi shpallet në seancë nga kryetari ose një anëtar i trupit gjykues me anë të leximit të 

dispozitivit. 

2. Pas dispozitivit kryetari lexon vendimin e arsyetuar. Arsyetimi i vendimit mund të jepet me 

shkrim edhe në mënyrë të përmbledhur, duke treguar shkaqet kryesore mbi të cilat bazohet vendimi. 

Në këtë rast, gjykata u jep palëve në seancë vendimin e përmbledhur me shkrim. 

3. Shfuqizuar. 

 
 

Neni 385 

Ndreqja e vendimit 

 
 

1. Gjykata, edhe kryesisht, procedon për ndreqjen e vendimit kur duhet korrigjuar ndonjë gabim 

material. 

 
Neni 385/a 

Plotësimi i vendimit 

 
(Shtuar me ligjin nr. 35/2017, datë 30.3.2017) 

1. Secila nga palët, brenda tridhjetë ditëve nga shpallja e vendimit në rastet kur kanë qenë të 

pranishme ose nga marrja dijeni kur vendimi është shpallur në mungesë të tyre, mund të kërkojë 

plotësimin e tij, në rast se gjykata nuk është shprehur mbi të gjitha kërkesat për disponimin e 

provave. 

2. Gjykata e shqyrton kërkesën me të njëjtin trup gjykues, pasi thërret palët. 

3. Kundër këtij vendimi lejohet ankim i veçantë. 

 
 

Neni 386 

Depozitimi i vendimit 



 
 

(Ndryshuar fjalë në pikën 1 dhe ndryshuar pika 2 me ligjin nr. 35/2017, datë 30.3.2017; shfuqizuar 

togfjalësh në fjalinë e parë të pikës 2 me ligjin nr. 41/2021, datë 23.3.2021) 

1. Vendimi depozitohet në sekretari menjëherë pas arsyetimit, brenda afateve të parashikuara 

në nenin 382 të këtij Kodi. Nëpunësi i caktuar vë nënshkrimin dhe shënon datën e depozitimit. 

2. Vendimi u njoftohet palëve në adresën e deklaruar prej tyre. Njoftimi i kryer në adresën e 

deklaruar nga palët konsiderohet i realizuar. 

 
SEKSIONI II 

VENDIMI I PUSHIMIT TË ÇËSHTJES DHE I PAFAJËSISË 

 
 

Neni 387 

Vendimi i pushimit të çështjes 

 
 

(Ndryshuar pika 1 dhe shfuqizuar pika 2 me ligjin nr. 35/2017, datë 30.3.2017) 

1. Kur ndjekja penale nuk duhet të fillonte ose nuk duhet të vazhdojë, sipas rasteve të 

parashikuara në shkronjat “c”, “ç”, “e” dhe “ë”, të paragrafit 1, të nenit 328, të këtij Kodi, ose kur 

vepra penale është shuar dhe i pandehuri nuk pretendon pafajësi, gjykata vendos pushimin e 

çështjes, duke treguar edhe shkakun. 

2. Shfuqizuar. 

 
 

Neni 388 

Vendimi i pafajësisë 

 
 

1. Gjykata merr vendim pafajësie kur: 

a) fakti nuk ekziston ose nuk provohet se ekziston; 

b) fakti nuk përbën vepër penale; 

c) fakti nuk parashikohet nga ligji si vepër penale; 

ç) vepra penale është kryer nga një person që nuk mund të akuzohet ose të dënohet; 

d) nuk provohet që i pandehuri e ka kryer veprën që akuzohet; 

e) fakti është kryer në prani të një shkaku të përligjur ose të një shkaku padënueshmërie, si dhe 



kur ekziston dyshimi për qenien e tyre. 

 
 

Neni 389 

Disponimet mbi masat e sigurimit 

 
 

1. Me vendimin e pafajësisë a të pushimit, gjykata urdhëron lirimin e të pandehurit të paraburgosur 

dhe deklaron heqjen e masave të tjera të sigurimit. Në të njëjtën mënyrë disponohet edhe kur 

vendoset pezullimi me kusht i vendimit. 

 
SEKSIONI III 

VENDIMI I DËNIMIT 

Neni 390 

Dënimi i të pandehurit 

 
 

(Ndryshuar pika 2 me ligjin nr.8813, datë 13.6.2002; ndryshuar fjalë në pikën 1, pika 2 numërohet 

pika 4 e hequr fjalë dhe shtuar pika 2 e 3 me ligjin nr. 35/2017, datë 30.3.2017) 

1. Kur fajësia e të pandehurit provohet përtej çdo dyshimi të arsyeshëm, gjykata jep vendim 

dënimi, duke caktuar llojin dhe masën e dënimit. 

2. Gjykata nuk mund të bazojë vendimin e fajësisë vetëm mbi deklarimet e bëra nga personi, i 

cili, me vullnetin e tij, nuk ka pranuar të pyetet nga i pandehuri ose nga mbrojtësi i tij në asnjërën 

nga 

fazat e procedimit. 

3. Gjykata nuk mund të bazojë vendimin e fajësisë vetëm ose kryesisht në deklarimet e 

bashkëtëpandehurit, apo dëshmitë e marra nëpërmjet teknikave të veçanta për fshehjen e identitetit 

të dëshmitarit, sipas nenit 361/b të këtij Kodi. 

4. Kur i pandehuri ka kryer disa vepra penale, gjykata cakton dënimin për secilën prej tyre dhe 

zbaton normat mbi bashkimin e dënimeve 

 
Neni 406 



Vendimi 

 
 

(Ndryshuar pika 1 me ligjin 8813, datë 13.6.2002 dhe me ligjin nr.145, datë 2.5.2013; shfuqizuar 

fjalia e dytë në pikën 1 dhe pika 2 me ligjin nr. 35/2017, datë 30.3.2017) 

1. Kur jep vendim dënimi gjykata e ul dënimin me burgim ose gjobë me një të tretën. 

2. Shfuqizuar. 

3. Kundër vendimit të gjykatës mund të bëjnë ankim prokurori dhe i pandehuri. 

4. Respektohet për aq sa janë të pajtueshme dispozitat e kreut III të këtij titulli. 

 
 

SEKSIONI III 
 

(Shtuar seksioni III dhe seksioni IV me ligjin nr. 35/2017, datë 30.3.2017) 

 
 

Neni 406/a 

Kërkesa për miratimin e urdhrit penal 

 
 

1. Kur i pandehuri akuzohet për kryerjen e një kundërvajtjeje penale, brenda tre muajve nga 

regjistrimi i emrit të personit që i atribuohet vepra penale, prokurori nxjerr urdhër penal të arsyetuar 

për caktimin e dënimit dhe i kërkon gjykatës miratimin e tij, në rastet kur çmon se nuk duhet të 

zbatohet dënimi me burgim. 

2. Në urdhrin penal prokurori cakton dënimin kryesor me gjobë. Sipas rastit, mund të 

caktojë edhe një ose më shumë dënime plotësuese. Në varësi të gjendjes ekonomike të të pandehurit, 

prokurori mund të urdhërojë që gjoba të paguhet me këste, duke caktuar edhe afatet e pagimit të tyre. 

3. Dënimi me gjobë nuk mund të kalojë gjysmën e maksimumit që parashikon Kodi Penal 

për këtë lloj dënimi. 

4. Në përfundim të hetimeve, kërkesa për miratimin e urdhrit penal depozitohet në sekretarinë e 

gjykatës, së bashku me të gjitha aktet e fashikullit të hetimeve paraprake. Kërkesa për 

miratimin e urdhrit penal i njoftohet të pandehurit. Nuk gjejnë zbatim rregullimet e paragrafëve 2 e 

vijues, të nenit 327, të këtij Kodi. 

 
Neni 406/b 



Vendimi për miratimin e urdhrit penal 

 
 

1. Gjykata e shqyrton kërkesën pa praninë e palëve dhe vendos brenda dhjetë ditëve nga 

depozitimi i saj. Vendimi për miratimin e urdhrit penal arsyetohet në mënyrë të përmbledhur dhe 

përmban: 

a) gjenealitetet e të pandehurit; 

b) parashtrimin e faktit dhe cilësimin juridik të veprës penale; 

c) burimet e provës dhe faktet që ato u referohen; 

ç) masën e dënimit me gjobë, modalitetet e ekzekutimit të saj dhe llojin e dënimit plotësues të 

caktuar; 

d) të drejtën e të pandehurit për të kundërshtuar vendimin e gjykatës, si dhe afatin brenda 

të cilit ky vendim mund të kundërshtohet; 

dh) disponimet për provat materiale dhe sendet që i përkasin veprës penale; 

e) datën dhe nënshkrimin e gjyqtarit. 

2. Gjykata nuk mund të ndryshojë dënimet e caktuara nga prokurori në urdhrin penal, por 

duke çmuar rrethanat e gjendjes ekonomike të të pandehurit, në fazën e ekzekutimit, me kërkesën e 

të dënuarit, mund të zbatojë dispozitat e paragrafëve 8 e vijues të nenit 34 të Kodit Penal. 

3. Vendimi për miratimin e urdhrit penal nuk shkakton pasojat e parashikuara nga neni 70 i 

këtij Kodi. Ai nuk mund të ngarkojë të dënuarin me pagimin e shpenzimeve të procedimit. 

4. Dënimi i dhënë nuk shënohet në vërtetimin e gjendjes gjyqësore, përveç rastit kur i 

dënuari është përsëritës. 

 
Neni 406/c 

Vendimi për refuzimin e miratimit të urdhrit penal 

 
 

1. Gjykata refuzon miratimin e urdhrit penal kur: 

a) ekziston njëri nga rastet e pushimit të akuzës ose çështjes; 

b) i pandehuri akuzohet për një vepër penale, për të cilën ligji nuk lejon zbatimin e urdhrit penal të 

dënimit; 

c) prokurori ka kërkuar një masë dënimi me gjobë ose një apo më shumë dënime plotësuese 

të papërshtatshme; 



ç) krijon bindjen se çështja nuk mund të zgjidhet në gjendjen që janë aktet e hetimeve 

paraprake që i bashkëlidhen kërkesës për miratim. 

2. Në rastet e parashikuara nga shkronja “a”, e paragrafit 1, të këtij neni, gjykata vendos 

pushimin e çështjes, kurse në rastet e tjera vendos kthimin e akteve prokurorit. Ky vendim 

u njoftohet prokurorit dhe të pandehurit. 

 
Neni 406/ç 

Kundërshtimi i vendimit të gjykatës 

 
 

1. Vendimi i gjykatës për miratimin e urdhrit penal të dënimit u njoftohet të pandehurit dhe 

personit civilisht përgjegjës për dëmin e shkaktuar prej tij, të cilët kanë të drejtë ta kundërshtojnë 

atë tek e njëjta gjykatë, brenda dhjetë ditëve nga marrja dijeni. 

2. Kundërshtimi nuk mund të refuzohet, me përjashtim të rasteve kur bëhet nga një 

person i palegjitimuar ose kur paraqitet jashtë afatit. 

3. Kur gjykata procedon sipas paragrafit të 2, të këtij neni, cakton datën e gjykimit dhe 

njofton palët e mbrojtësit e tyre. Gjykata procedon me gjykim të zakonshëm, nëse i pandehuri 

nuk paraqet kërkesë për gjykim të shkurtuar. Në këtë rast, zbatohen parashikimet e neneve 333 e 

vijues të këtij Kodi. 

 

 

 

 

 

 

 

 

 

 

 

 

 

 

 

 

 

 

 

 

 
 


